
25 mart 2023

Konqo Demokratik Respublikası
Kinşasada İbadət Evinin
açılışı üçün toplanan dostlara

Əziz dostlar, 

Bizim sevinc dolu qəlblərimiz icmanızın tarixində böyük əhəmiyyət kəsb edən bir münasibətlə – ölkənizdə ilk İbadət Evinin, Bəhai dünyasında ucaldılacaq ilk milli İbadət Evinin açılış mərasimi üçün Kinşasa şəhərində toplaşmış sizə tərəf dönür. Sizə məhəbbət dolu salamlarımızı göndərir və Afrikanın qəlbində olan bir dövlətdə bu İbadət Evinin ucaldılması ilə təmsil olunan ilahi nemət üçün tərif və şükranlıqla qəlblərinizi və ruhlarınızı birləşdirəcək bir qeydetmə arzulayırıq. 

Bu gün qapıları açılan bu tikili Həzrət Bəhaullahın Özü tərəfindən Ən Müqəddəs Kitabında təsis edilmiş bir təsisatı təmsil edir. O, Öz ardıcıllarına “bütün dinlərin Rəbbi Olanın adına ölkələr boyu ibadət evləri tikmək” tapşırığını verərək, onları bu Məbədləri mümkün qədər mükəmməl etməyə və “nəşə və sevinclə, orada ən Şəfqətli Rəbbə təriflər ucaltmağı” nəsihət etdi. Allaha ibadət və tərif öz ən yüksək ifadəsini insanlığa dinamik və özgə maraqlardan uzaq xidmətə çevrilməkdə tapır. Bu Konqo metropolisində ucaldılmış İbadət Evi beləliklə, dünyanın bərpasında həyati əhəmiyyət kəsb edən Allaha ibadəti və insanlığa xidməti birləşdirməyə həsr olunur. O, Əbdül-Bəhanın sözləri ilə desək, bütün ruhlar üçün “kollektiv mərkəz” olaraq meydana çıxır. Bütün dinlərin ardıcılları üçün açıq olan bu məbəd, onun ruhunun şirin ətrini udan hər kəsə “ahəngdarlıqla bir-birinə köklənmək” imkanı verir.

İcmanızı bu nöqtəyə gətirən yol, son yeddi onillik ərzində ölkəniz boyu Həzrət Bəhaullahın birləşdirici mesajını qəlbdən-qəlbə çatdırmaq üçün çalışan sədaqətli inanan nəsillərinin fədakarlıqları ilə döşənmişdir. Beləliklə, ruhani prinsipləri tətbiq etməklə cəmiyyətin rifah halının yaxşılaşdırılmasına töhfə vermək missiyasında bu qədər əlamətdar şəkildə əmin olan bir icma meydana çıxmışdır. Bu gün sizin geniş millətiniz boyu saysız-hesabsız kənd və qonşuluqlarda mühüm ruhani və sosial əhəmiyyət kəsb edən səylər həyata keçirilir. Dostlar öz evlərini kollektiv ibadət aktları üçün açırlar; ruhları ucaldan, ağılları işıqlandıran və qəlbləri birləşdirən söhbətlərdə hamı ilə iç-içədirlər; gənc və yaşlıların ruhani və maddi təlimini təmin etmək üçün fədakarlıq edirlər; sosial rifahı irəlilətmək üçün ruhani bəsirətləri elmi biliklərlə birlikdə tətbiq etməyi öyrənirlər; və humanitar yardım aktlarında öz resurslarını paylaşmaq yollarını tapırlar. Onlar öz enerjilərini hər bir sonrakı gün Allahın məhəbbətinin və insani vəhdətin daha həqiqi ifadələrinə çevrilən icmalar qurmağa həsr edirlər. Bu yollarla və daha bir çox yollarla onlar İbadət Evində təcəssüm olunan ibadət və xidmət ruhunu yönləndirir və öz millətlərinin şəhər və kəndlərində elə təməllər qoyurlar ki, vaxt dolduqda onların üzərində daha çox İbadət Evləri ucaldılacaq.

Qoy bu, sizin ilk İbadət Eviniz, işıq məşəli olsun. Qoy onun divarları Allahın Kəlamlarının nəğmələri ilə əks-səda versin; qoy o, həqiqi imandan doğan əməllərə ilhamlandırsın; qoy o, ora daxil olan hər bir qəlbə sülh və əmin-amanlıq versin; və qoy o, bütün Kinşasa şəhəri və bütün Konqo Demokratik Respublikası dövləti boyunca ümumi səadətin işığını saçsın.

